
其有不治乎　上深然之○元也速復侵通州先是來侵

曹良臣以千人却其萬騎至是復至　上命常遇春以所

部軍東還禦之復命李文忠爲副由遵化度鹿兒嶺敗元

將江文清於錦川獲其士馬千計至大寧也速逆戰敗走

進破開平元君又北奔追至北河俘斬其宗王慶生等遂

進攻大興文忠度其必走乃設伏截其歸路虜果夜遁遇

伏大破之斬其將𪔂住凡得軍士萬人車萬兩馬三千牛

羊五萬全師還京○七月七日次柳河川常遇春得疾而

卒年四十計聞　上震悼罷朝追封開平王謚忠武柩至

龍江　上親製文躬往祭之慟哭而還　上念其功不置

謂廷臣曰朕東撫高麗西抵土番北際沙漠南來交趾占

城莫不稽首奉命以十分而言遇春居其八九命配享太

廟肖像祀于功臣廟位皆第二追封三代皆王爵長子茂

封鄭國公次昇封開國公長女許爲王太子妃後勑葬遇

春于鍾山之陰○造太廟器成　上諭禮官曰禮緣人情

因時宜不必泥古近時祭禮俱用古邊豆之屬宋太祖曰

吾先祖亦不識此孔子曰事死如事生事亡如事存今造

宗廟祭器宜依常時用于是造酒壺盂盞及揮揓枕簟篋

笥帷帳之屬皆象平生所用○命吏部定內侍諸司官制

　上曰朕觀周禮所記未及百人後世至踰數千卒爲人

--

患今雖未能復古亦當爲防微之計古時此等所治止于

酒醬醯醢司服守祧數事今朕亦不過以備彼令非別有

委任可斟酌其宜毋令過多○大軍圍慶陽日久工保保

欲爲張良臣聲援遣將韓札兒攻破原州守將指揮陳壽

等皆陷没徐達與諸將議以驛馬關當原州之衝遣右丞

徐禮將兵控扼馮勝亦駐軍於驛馬關之東去慶陽三十

里與禮緩急相應復令傅友德薛顯帥兵駐靈州甯正守

邠州葉國珍守彭原以遏之札兒復攻陷涇州勝等追擊

之札兒遁去初良臣之復叛也自以其城高兵精可據以

守又以其兄思道王保保爲聲援賀宗哲等爲羽翼姚暉

等爲爪牙故欲拒守以圖大功及王師圍城數戰不利遣

人赴寧夏求援皆被獲王保保援兵又爲我師所扼不能

至內外音問不通粮餉乏絕至煑人汁九泥嚥之姚暉等

知事不濟獻門納師八月二十一日達勒兵入北門良臣

投井中引出斬之慶陽平幷下平凉王保保賀宗哲皆北

遁遣薛顯等追之不及陝西悉平達等班師還京○征南

將軍廖永忠副將軍朱亮祖等自廣東班師還京　上命

皇太子率百官迎勞於龍江入見　上撫慰懽甚復命

皇太子送永忠歸第○時中原南北皆定惟僞夏主明昇

竊據巴蜀未下　上命楊璟往招諭之時昇年尙幼國事

